
   Ăçта пăхсан та ылтăн кĕр пушарĕ —

Вут хыпнă уй-хире те вăрмана,

Юнаçлă та тискер Батыйăн çарĕ

Чĕртсе хăварнă тейĕн таврана.



Вĕçет çĕмрен те сăмалаллă çуткăç —

Хĕрхенĕвĕ хура тăшманăн çук.

Хаяррăн карăнать вун-вун пин ухă,

Парса татманшăн хырçă та налук.



Мулу та, имĕш, кирлĕ мар укçу та,

Вутра тĕп пул, пушар сана хăяв...

Çунать, çапах ăшра хаваслă çутă,

Çунать, çапах чунра кĕрхи уяв.

  